Արդարադատության                                                                                                              ՆԱԽԱԳԻԾ [image: image1.jpg]


                                                                                                                                                            
Նախարարություն 

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ
Հ Ր Ա Մ Ա Ն Ա Գ Ի Ր Ը

------- 2017 թվականի  ՆՀ----Ն
ԻՐԱՎԱԿԱՆ ԱՆՎՏԱՆԳՈՒԹՅԱՆ ՀԱՅԵՑԱԿԱՐԳԸ ԵՎ ԴՐԱ ԻՐԱԿԱՆԱՑՈՒՄՆ ԱՊԱՀՈՎՈՂ ՄԻՋՈՑԱՌՈՒՄՆԵՐԻ ԾՐԱԳԻՐԸ ՀԱՍՏԱՏԵԼՈՒ ՄԱՍԻՆ

Ղեկավարվելով Հայաստանի Հանրապետության Սահմանադրության 49-րդ հոդվածով՝ որոշում եմ.
1. Հաստատել Հայաստանի Հանրապետության իրավական անվտանգության հայեցակարգը` համաձայն N 1 հավելվածի:
2. Հաստատել իրավական անվտանգության հայեցակարգի իրականացումն ապահովող միջոցառումների ծրագիրը՝ համաձայն N 2 հավելվածի:
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ  
         ՆԱԽԱԳԱՀ

                                                        Ս. ՍԱՐԳՍՅԱՆ
Հավելված

ՀՀ  Նախագահի – թվականի

ՆՀ--Ն ------- հրամանագրի
ՀԱՅԵՑԱԿԱՐԳ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԻՐԱՎԱԿԱՆ ԱՆՎՏԱՆԳՈՒԹՅԱՆ

I. ՄՇԱԿՈՂ ՄԱՐՄԻՆԸ
Հայաստանի Հանրապետության իրավական անվտանգության հայեցակարգը մշակվել է Հայաստանի Հանրապետության արդարադատության նախարարության և Հայաստանի Հանրապետության Նախագահին առընթեր սահմանադրական բարեփոխումների իրավական ապահովմանն աջակցող մասնագիտական խորհրդակցական խորհրդի կողմից:

II. ԱՄՓՈՓ ՀԱՄԱՌՈՏԱԳԻՐ
Հայաստանի Հանրապետության իրավական անվտանգության հայեցակարգում ներկայացվում են իրավական անվտանգության սահմանադրական երաշխիքները, Հայաստանի Հանրապետությունում իրավական անվտանգության երաշխավորման հիմնական խնդիրները և նպա​տակները, առաջնահերթությունները, ներքին և արտաքին սպառնալիքները, երկրի իրավական անվտանգության մարտահրավերներին դիմակայելու գործում հանրային իշխանության մարմինների անելիքները:
III. ՆԵՐԱԾՈՒԹՅՈՒՆ
Անվտանգության ապահովման խնդիրը ցանկացած պետության և հասարակության կենսական նշանակություն ունեցող հիմնահարցերից է: Իր հերթին երկրի ազգային անվտանգության համակարգում իրավական անվտանգությունը ունի մեծ դեր և կարևորություն: Իրավական անվտանգության արդի մարտահրավերները բացահայտելու և դրանց դիմակայելուն ուղղված ճկուն քաղաքականություն որդեգրելու համար անհրաժեշտ է բացահայտել իրավական անվտանգության բնույթը և էությունը:
Հայաստանի Հանրապետության (այսուհետ՝ ՀՀ) իրավական անվտանգության սահմանադրաիրավական երաշխիքներն ամրագրված են ՀՀ Սահմանադրությամբ (այսուհետ՝ Սահմանադրություն), իսկ 2015 թվականի սահմանադրական բարեփոխումների արդյունքում իրավական անվտանգության հիմնախնդիրը Սահմանադրության մեջ արտացոլում ստացավ մի շարք ուղղություններով, որի հիմնական նպատակը պայմանավորված էր իրավունքի գերակայության սկզբունքի իրացման, մարդու հիմնական իրավունքների և ազատությունների երաշխավորման սահմանադրական կառուցակարգերը նախատեսելու և կատարելագործելու, իշխանությունների լիարժեք հավասարակշռումն ապահովելու, հանրային կառավարման արդյունավետությունը բարձրացնելու անհրաժեշտությունից:

Մասնավորապես, Սահմանադրությամբ ամրագրվում է օրենսդիր, գործադիր և դատական իշխանությունների բաժանման ու հավասարակշռման պահանջը (հոդված 4), այն, որ հանրային իշխանությունը սահմանափակված է մարդու և քաղաքացու հիմնական իրավունքներով և ազատություններով՝ որպես անմիջականորեն գործող իրավունք, իսկ մարդու և քաղաքացու հիմնական իրավունքների և ազատությունների հարգումն ու պաշտպանությունը առանձնացվում են որպես հանրային իշխանության պարտականություններ (հոդված 3): 

Իրավական անվտանգության ապահովմանն կարևորության տեսանկյունից պետք է առանձնացնել սահմանադրական բարեփոխումների արդյունքում Սահմանադրության մեջ ամրագրված՝ հիմնական իրավունքների և ազատությունների ապահովմանը և երաշխավորմանն ուղղված դրույթները: Մասնավորապես, Սահմանադրության 75-րդ հոդվածով սահմանվեց, որ հիմնական իրավունքները և ազատությունները կարգավորելիս օրենքները սահմանում են այդ իրավունքների և ազատությունների արդյունավետ իրականացման համար անհրաժեշտ կազմակերպական կառուցակարգեր և ընթացակարգեր:
Առաջին անգամ սահմանադրական մակարդակով ամրագրվեցին հիմնական իրավունքներին ցանկացած միջամտության և իշխանության ցանկացած գործողության՝ համաչափության սկզբունքից բխելու (հոդված 78), միայն օրենքով ու որոշակիության սկզբունքին համապատասխան իրավունքի սահմանափակման թույլատրելիության (հոդված 79), իրավունքի էության անխախտելիության պահանջները (հոդված 80):

Սահմանադրության մեջ կատարված փոփոխությունները ուղղակիորեն առաջադրեցին երկրում իրավական անվտանգության ապահովմանն ուղղված հստակ քաղաքականության մշակելու և այն հետևողականորեն կենսագործելու պահանջ:
Շատ երկրներ, այդ թվում՝ նաև Հայաստանի Հանրապետությունը, չունեն երկրի իրավական անվտանգության հստակ հայեցակարգ։ Իրավական անվտան​գության հիմնահարցերը միայն մասնակիորեն են տեղ գտնում Ազգային անվտան​գության հայեցակարգերում։ Դա չի կարող կայուն զարգացման երաշխիք ապահո​վել։ Երկրի իրավական անվտանգության համալիր հայեցակարգի մշակումը և հետևողական իրացումը դառնում են ժամանակի հրամայականը
։
Իրավական անվտանգության հայեցակարգի մշակումը նախ և առաջ պահանջում է իրավական անվտանգություն եզրույթի բովանդակային բացահայտման անհրաժեշտություն:

ՀՀ օրենսդրության ուսումնասիրությունը վկայում է, որ դեռևս հստակեցված չէ  իրավական անվտանգություն եզրույթի բովանդակությունը:

 Ուշադրության է արժանի այն, որ միայն Իրավական ակտերի մասին ՀՀ օրենքում, ՀՀ վարչական դատավարության օրենսգրքում և Սահմանադրական դատարանի մասին ՀՀ օրենքում է որոշակի անդրադարձ կատարվում իրավական անվտանգությանը:
 Մասնավորապես, Իրավական ակտերի մասին ՀՀ օրենքի 74-րդ հոդվածի 2-րդ մասի համաձայն.

 Եթե որևէ նորմատիվ իրավական ակտի կամ դրա որևէ դրույթի անվավեր ճանաչումն անխուսափելիորեն կառաջացնի այնպիսի ծանր հետևանքներ հանրության և պետության համար, որոնք կխաթարեն այդ պահին տվյալ նորմատիվ ակտի վերացմամբ հաստատվելիք իրավական անվտանգությունը, ապա համապատասխան մարմինը կարող է հետաձգել այդ ակտի իրավաբանական ուժը կորցնելը:

ՀՀ վարչական դատավարության օրենսգրքի 199-րդ հոդվածի 12-րդ մասի համաձայն.

Վարչական դատարանը կարող է հետաձգել (…) իրավական ակտի իրավաբանական ուժը կորցնելու ժամկետը, եթե համարում է, որ (…) այդ ակտի ուժը կորցնելն անխուսափելիորեն կառաջացնի իրավական կարգավորման այնպիսի բացեր, որոնք կխաթարեն այդ ակտի վերացմամբ տվյալ պահին հաստատվելիք իրավական անվտանգությունը։

Սահմանադրական դատարանի մասին ՀՀ օրենքի 68-րդ հոդվածի 15-րդ մասի համաձայն.

(…) եթե  սահմանադրական  դատարանը գտնում է, որ ակտի (…) Սահմանադրությանը հակասող և անվավեր ճանաչումն անխուսափելիորեն կառաջացնի այնպիսի ծանր հետևանքներ հանրության և պետության համար, որոնք կխաթարեն այդ պահին տվյալ նորմատիվ ակտի վերացմամբ հաստատվելիք իրավական անվտանգությունը, ապա դատարանը կարող է  (…) հետաձգել այդ ակտի իրավաբանական ուժը կորցնելը:

Իրավական անվտանգության ապահովման կարևորությանը բազմիցս անդրադարձել է նաև ՀՀ Սահմանադրական դատարանը: Ուշադրության է արժանի այն, որ մի շարք որոշումներով ՀՀ Սահմանադրական դատարանի արտահայտած դիրքորոշումները պայմանավորված են եղել ՀՀ-ում իրավական անվտանգությունը չխաթարելու անհրաժեշտությամբ
:

Անդրադառնալով իրավական անվտանգությանը՝ ՀՀ Սահմանադրական դատարանը նշել է, որ Իրավական որոշակիության, իրավական անվտանգության և օրինական ակնկալիքների իրավունքի պաշտպանության սկզբունքները հանդիսանում են իրավական պետության ու իրավունքի գերակայության երաշխավորման անբաժանելի տարրերը։

ՀՀ Սահմանադրական դատարանը նաև նշել է, որ հակասահմանադրական ճանաչված նորմի հետագա գործողությունը միայն այն նպատակն է հետապնդում, որպեսզի դրանով կանխվեն իրավական անվտանգության սպառնալիքները, չառաջանան անխուսափելի և ծանր հետևանքներ հանրության և պետության համար, ավելի էական վնաս չպատճառվի մարդու և քաղաքացու հիմնական իրավունքներին և ազատություններին
:

Այլ դիրքորոշումների շրջանակում ՀՀ Սահմանադրական դատարանը կարևորել է (…) այնպիսի կարգի սահմանումը, որը չի խաթարի երկրի իրավական անվտանգությունն ու քաղաքացիական շրջանառության կայունությունը
 (…)» կամ արձանագրել է, որ վիճարկվող դրույթներն անձին զրկում են (…) իր խախտված իրավունքների լիարժեք վերականգնման հնարավորությունից՝ խաթարելով երկրի իրավական անվտանգությունն ու քաղաքացիական շրջանառության կայունությունը, (…)
:

Իրավական անվտանգության հիմնահարցերը քննարկման առարկա են դարձել նաև մասնագիտական գրականության մեջ: Հաճախ շեշտադրվում է, որ անվտանգություն հասկացությունը ունի լայն բովանդակություն, և այն ենթադրում է անվտանգության բոլոր բաղկացուցիչ մասերի սերտ համագործակցություն, իսկ իրավական անվտանգությունը անվտանգության որոշիչ, ինքնուրույն տեսակ է
:

Իրավական անվտանգությունը ենթադրում է անձի, հասարակության և պետության սահմանադրական և օրինական շահերի պաշտպանվածությունը՝ իրավական կարգավորման միջոցով: Ընդ որում, լայն իմաստով իրավական անվտանգությունը իր մեջ ներառում է համապատասխան վտանգներից իրավական համակարգի, օրենսդրության և իրավունքի պաշտպանվածությունը, իսկ նեղ իմաստով՝ իրավաստեղծ գործունեության ընթացքում իրավական սպառնալիքների բացառումը
:

Մասնագիտական գրականության «իրավական անվտանգություն»-ը մի դեպքում ներկայացվում է որպես ներքին և արտաքին սպառնալիքներից անհատի, հասարակության և պետության կենսական կարևոր շահերի (քաղաքական, տնտեսական, հոգեբանական-բարոյական, տեղեկատվական, բնապահպանական, սոցիալական և այլն) իրավական միջոցներով պաշտպանվածության վիճակ։ Մեկ այլ դեպքում այն բնորոշվում է որպես անհատի իրավունքների և ազատությունների ապահովման և պաշտպանության, նրա բնականոն կենսագործունեության՝ օրենքով սահմանված իրավական երաշխիքների համակարգ: 

Լայն իմաստով իրավական անվտանգությունը դիտարկվում է որպես իրավունքի սուբյեկտների (անհատ, պետություն, հասարակություն) կենսականորեն կարևոր շահերի իրավական պաշտպանվածության (ապահովվածության, երաշխավորվածության) վիճակ, սուբյեկտիվ և օբյեկտիվ բնույթ կրող ներքին և արտաքին սպառնալիքներին իրավական միջոցներով դիմակայելու և խախտված շահերի ու իրավունքների վերականգնման հնարավորություն: 

Նեղ իմաստով իրավական անվտանգությունը բուն իրավական համակարգի ներքին պաշտպանվածության, կայունության երաշխավորումն է: Իրավական անվտանգության խնդիրն է ոչ միայն պաշտպանել սուբյեկտիվ շահերը, նվազեցնել, կանխարգելել, վերացնել վտանգներն ու սպառնալիքները, այլ նաև երաշխավորել առաջընթաց զարգացում: 

Այսինքն՝ իրավական անվտանգությունը կարևորվում է նաև սուբյեկտների խախտված շահերի վերականգնման գործուն կառուցակարգերի առկայությամբ: Իրավական անվտանգությունը առաջին հերթին ենթադրում է իրավական որոշումների կանխատեսելիություն, որը վերաբերում է թե ողջ իրավական համակարգին, թե առանձին բաղադրիչներին
:

IV. ԻՐԱՎԱԿԱՆ ԱՆՎՏԱՆԳՈՒԹՅԱՆ ԵՐԱՇԽԱՎՈՐՄԱՆ ԽՆԴԻՐՆԵՐԸ ԵՎ ՆՊԱ​ՏԱԿՆԵՐԸ, ԱՌԱՋՆԱՀԵՐԹՈՒԹՅՈՒՆՆԵՐԸ, ՆԵՐՔԻՆ ԵՎ ԱՐՏԱՔԻՆ ՍՊԱՌՆԱԼԻՔՆԵՐԸ.

1. Իրավական անվտանգության խնդիրները և նպա​տակները.

Իրավական անվտանգության գլխավոր խնդիրը երկրի սահմանադրական անվտանգության ապահովումն է։

 Այդ խնդրի լուծման հիմնական նպատակն է Սահմանադրության գերակա​յության երաշխավորման ճանապարհով երկրում սահմանադրականության անհրա​ժեշտ ու բավարար մակարդակի ապահովումը, Սահմանադրության, իրավական համակարգի և իրավակիրառ պրակտիկայի միջև հնարավոր հակասության հաղթահարումը, մարդու և քաղաքացու սահմանադրորեն ամրագրված հիմնական իրավունքների անմիջական գործողության երաշխավորումը։ 

Իրավական անվտանգության հիմնական խնդիրներից են նաև՝
· իրավունքի գերակայության երաշխավորումը,

· իրավական որոշակիության և իրավական համակարգի կանխատեսելիության ապահովումը,

· անհատի իրավունակության երաշխավորվածությունը,

· անհատ-հասարակություն-պետություն շղթայի շահերի ներդաշնակության երաշխավորումը,

· իրավական համակարգի վրա արտաքին և ներքին բացասական ազդակների ժամանակին բացահայտում և կանխումը
:

Իրավական անվտանգության արժեքը ոչ միայն հնարավոր սպառնալիքներից իրավական պաշտպանության միջոցների, այլ նաև իրավունքի սուբյեկտների խախտված իրավունքների վերականգնման գործուն մեխանիզմի նախատեսումն է
:


2. Երկրի իրավական անվտանգության արտաքին և ներքին սպառնալիքները.

 Հաճախ, որպես իրավական անվտանգությունը վտանգող պայմաններ առանձնացվում են օրենսդրության անկատարությունը, անհրաժեշտ օրենսդրական ակտերի բացակայությունը, օրենսդրության անհամապատասխանությունը իրավունքին, օրենսդրության անկայունությունը, իրավագիտակցության, իրավական մշակույթի ցածր մակարդակը, դատական և գործադիր իշխանության համակարգերում բարեփոխումների իրականացման ձգձգումը, իրավասու պետական մարմինների աշխատողների մասնագիտական թույլ պատրաստվածությունը
:

Իրավական անվտանգության համար սպառնալիք կարող են հանդիսանալ ինչպես ներքին, այնպես էլ արտաքին գործոնները:

Իրավական անվտանգության արտաքին սպառնալիքներն են՝

· միջազգային այն հնարավոր իրավական քայլերը (այդ թվում՝ միջազգային ու տարածաշրջանային մակարդակներում երկկողմ ու բազմակողմ փաստաթղթերի ընդունումը), որոնց հետևանքները կարող են վտանգել երկրի ինքնիշխանությունը, հակասել Սահմանադրությանը,

· միջազգային կազմակերպություններում երկրի շահերի ոչ բավարար իրա​վական պաշտպանությունը,

· արտաքին քաղաքական լուծումների հնարավոր բացասական իրավական հետևանքները,

· միջազգային իրավական ատյաններում երկրի ու նրա սուբյեկտների շահերի պաշտպանության իրավական և կառուցակարգային երաշխիքների անբավարարու​թյունը,

· պետության միջազգային պարտավորությունների կատարման նկատմամբ մշտադիտարկման բացակայությունը:


Իրավական անվտանգության ներքին սպառնալիքները վերաբերում են իրավական ողջ համակարգում առկա բացերին, անհստակություններին, ներքին հակասություններին:


 Իրավական անվտանգության ներքին սպառնալիքներն են՝
· Սահմա​նադրականության դեֆիցիտ - Սահմանադրականության երաշխավորումը պահանջում է հաղթահարել հնա​րավոր խզումը Սահմանադրության, իրավական համակարգի և իրավակիրառ պրակտիկայի միջև: 

· Անհետևողական և անհամարժեք մոտեցումը իրավունքի գերակայության սկզբունքի իրացմանը:  Իրավունքի գերակայության տարրերն են՝
· օրինականությունը, 

· իրավական որոշակիությունը, 
· կամայականության արգելքը,
·  անկախ և անաչառ դատարանների կողմից արդարադատության  իրականացման արդյունավետությունն ու մատչելիությունը,
·  մարդու իրավունքների հարգումը, անխտրականությունը
·  օրենքի առջև բոլորի հավասարությունը։
Այս տարրերի իրավական բովանդակությունը հանգում է նրան, որ պետք է հարգվի ու երաշխավորվի իրավական օրենքի առջև բոլորի հավասա​րության սկզբունքը, իրավական ակտերը պետք է համապատասխանեն իրա​վական որոշակիության սկզբունքին, լինեն կանխատեսելի, հստակ, զերծ բացերից ու երկիմաստություններից:

 Իր հերթին հանրային իշխանության իրականացման հիմքում պետք է ընկած լինի օրինա​կանության սկզբունքը, պետք է երաշխավորվի կամայականության արգելքի սկզբունքը և հստա​կեցված լինեն հանրային իշխանության մարմինների հայեցողության սահմանները:

Արդարադատությունը պետք է լինի անկախ ու անկողմնակալ, մարդու իրավունքները սահմանադրորեն ամրագրված, օրենսդրորեն երաշխա​վորված, համարժեք կառուցակարգային լուծումներով ապահովված ու պաշտպան​ված պետք է լինեն, պետությունը պետք է պոզիտիվ պարտականություն կրի իրավունքների երաշխավորման, ապահովման ու պաշտպանության հարցում և ստանձնի համարժեք հանրային-իրավական պատասխանատվություն, հիմնական իրավունքներին ցանկացած միջամտություն և իշխանության ցան​կացած գործողություն պետք է բխեն համաչափության սկզբունքից, իրավական վեճերը պետք է ունենան բացառապես իրավական ճանապարհով արդյունավետ լուծման անհրաժեշտ կառուցակարգեր
։
Մարդու իրավունքների օրենսդրորեն երաշխա​վորված լինելու պահանջից է բխում նաև այդ իրավունքների իրացման արդյունավետ ընթացակարգերի և մեխանիզմների նախատեսման և դրանց կատարելագործման անհրաժեշտությունը:

Այս առումով հատկապես կարևորվում է նաև օրինական ուժի մեջ մտած դատական ակտերի արդյունավետ կատարման կառուցակարգերի առկայությունը՝ նկատի ունենալով այն, որ Մարդու իրավունքների եվրոպական դատարանը արձանագրել է, որ արդար դատաքննության իրավունքը կդառնա երևակայական իրավունք, եթե պետության իրավական համակարգը թույլ տա, որ վերջնական և պարտադիր ուժ ունեցող դատական որոշումները մնան անկատար: Դատական ակտերի կատարման նկատմամբ «Մարդու իրավունքների և հիմնարար ազատությունների պաշտպանության մասին» եվրոպական կոնվենցիայի 6-րդ հոդվածի գործողության բացառումը կհանգեցնի իրավունքի գերակայության սկզբունքի հետ անհամատեղելի իրավիճակների: Ուստի, ցանկացած դատարանի կողմից կայացված որոշման կատարում պետք է դիտվի որպես «դատաքննության» բաղկացուցիչ մաս` «Մարդու իրավունքների և հիմնարար ազատությունների պաշտպանության մասին» եվրոպական կոնվենցիայի 6-րդ հոդվածի իմաստով»
:

· Անվստահու​թյունը դատական իշխանության նկատմամբ.
         Իշխանությունների բաժանման և հավասարակշռման սահմանադրական համակարգում դատական իշխանությունը գլխավորապես ունի հավասարակշռող կամ կայունացնող դեր։
        Նման առաքելության իրացման առաջնային նախադրյալը ոչ իրավաչափ ցանկացած ներգործությունից կամ միջամտությունից դատական իշխանության պաշտպանվածությունն է՝ դրա անկախության տեսքով։

        Միայն գործառութային, կառուցակարգային, նյութական ու սոցիալական անհրաժեշտ ու բավարար անկախությամբ օժտված դատական իշխանությունը կարող է երկրում իրավունքի գերակայության, արդյունավետ արդարադատության և արդար դատաքննության երաշխավոր հանդիսանալ:

         Սրանով է պայմանավորված այն հանգամանքը, որ ՀՀ Սահմանադրության բարեփոխումների հայեցակարգում որպես Սահմանադրական բարեփոխումների առաջնահերթ հայեցակարգային խնդիր առանձնացվում էր անկախ, ինքնուրույն և օրենքի առջև հաշվետու դատական իշխանության կայացումը
: Այս առումով հույժ կարևոր է դատարանի ու արդարադատության նկատմամբ հասարակության հավատի ամրապնդման և հեղինակության բարձրացումը, հիմք ընդունելով այն, որ արդարադատությունը ոչ միայն պետք է իրականացվի, այլև լինի տեսանելի, համոզիչ և ընկալվի որպես արդարության հաստատում:
         Ուշադրության է արժանի նաև այն, որ ՀՀ Նախագահի 2007 թվականի փետրվարի 7-ի Հայաստանի Հանրապետության ազգային անվտանգության ռազմավարությունը  հաստատելու մասին ՆՀ-37-Ն հրամանագրով դատական իշխանության անաչառությունը և անկախությունը ևս դիտարկվել է որպես ազգային անվտանգության ռազմավարության իրագործման հիմնական երաշխիք, իսկ  դատաիրավական համակարգի նկատմամբ վստահության պակասը առանձնացվել է որպես ազգային անվտանգության ներքին սպառնալիք:
         Արդարադատություն իրակա​նացնելու ճանապարհով դատարանները պետք է հակակշռող և զսպող դերակատարություն ունենան իշխանությունների բա​ժանման համակարգում՝ կատարելով սահմանադրորեն իրենց վերապահված պետաիշխանական առաքելությունը, նպաստեն իրավունքի զարգացմանը, օրենքի բացի հաղթահարմանը, իրավա​կան որոշակիության երաշխավորմանը, պաշտպանեն մարդու և քաղաքացու իրավունքներն ու հիմնարար ազատու​թյունները, երաշխավորեն օրենքի միատեսակ կիրառումը։
· Իրավագիտակցության ցածր մակարդակը.
 Այն դրսևորվում է ոչ միայն բնակչության տարբեր շերտերի շրջանում, այլև պետաիշխանական համակարգի տարբեր մակարդակներում։ Վերջինիս առավել վտանգավոր դրսևորումներից են, երբ սահմանադրաիրավական հստակ պահանջը ենթադասվում է քաղաքական նպատակահարմարությանը, երբ արժեզրկվում կամ անտեսվում են սահմանադրական նորմերը, երբ տիրապետող է դառնում սուբյեկտիվ հայեցողականությունը՝ թե՛ պետաիշխանական իրավասությամբ օժտված մարմին​ների հանրային վարքագծում և թե՛ առանձին քաղաքացիների ու նրանց խմբերի սուբյեկտիվ վարքագծում։

· Իրավական անվտանգության վիճակի համակարգային մշտադիտարկման բացակայությունը կամ անլիարժեքությունը.

Ներկա միջազգային զարգացումների  համատեքստում առավել հրատապ են դառ​նում մշտադիտարկման ու սահմանադրական պատասխանատ​վության համակարգերի արմատավորումը ու դրանց գործունակության երաշխավո​րումը
։ Իրավական մշտադիտարկման համակարգում մեծ դերակատարում ունի սահմանադրական մշտադիտարկումը, որը ծառայում է որպես միջոց սահմանադրական դեֆիցիտը հաղթահարելու, սահմանադրական բարեփոխումների արդյունքում իրավական կարգավորումների ներդաշնակությունը ապահովելու համար:

Իրավական մշտադիտարկման համատեքստում առավել կարևորվում է նաև միջազգային իրավական պարտավորությունների կատարման մշտադիտարկումը: Հաշվի առնելով ներկայիս գլոբալիզացիոն գործընթացները և տարբեր ոլորտներում առավել նշանակալից արդյունքների հասնելու համար պետությունների ջանքերի միավորման միջոցով նոր միջազգային կառույցների ստեղծումը՝ ավելանում է նաև այն միջազգային պայմանագրերի թիվը, որոնք կարգավորում են հասարակական կյանքի տարբեր ոլորտները՝ իրավական, կրթական, մշակութային, սոցիալական և այլն:
 Միջազգային պարտավորությունների մշտադիտարկման կազմակերպման ժամանակ կարևոր նշանակություն ունի դրանց իմպլեմենտացման ընթացքում միջազգային-իրավական և ներպերատական-իրավական նորմերի միջև փոխգործակցության ուսումնասիրությունը: Վերը նշված նպատակների իրագործման համար անհրաժեշտ է ներդնել միջազգային իրավական ակտերի մշտադիտարկման անհրաժեշտ գործիքակազմ, որի արդյունքում միջազգային պարտավորությունների նկատմամբ իրականացվող մշտադիտարկումը կկրի համակարգային բնույթ: Այս ամենը կապահովի միջազգային-իրավական և ազգային-իրավական նորմերի ներդաշնակ գոյակցությունը, միջազգային պարտավորությունների կատարման վիճակի վերաբերյալ համալիր տեղեկատվության ձեռքբերումը:
V. ԱՌԱՋԱՐԿՎՈՂ ԼՈՒԾՈՒՄՆԵՐԸ ԵՎ ԵՐԿՐԻ ԻՐԱՎԱԿԱՆ ԱՆՎՏԱՆԳՈՒԹՅԱՆ ՄԱՐՏԱՀՐԱՎԵՐՆԵՐԻՆ ԴԻՄԱԿԱՅԵԼՈՒ ԳՈՐԾՈՒՄ ՀԱՆՐԱՅԻՆ ԻՇԽԱՆՈՒԹՅԱՆ ՄԱՐՄԻՆՆԵՐԻ ԱՆԵԼԻՔՆԵՐԸ
1. Սահմանադրության գերակայության երաշխավորում.

Բոլոր երկրների համար սահմանադրական զարգացումների առաջնային խնդիրը սահմանադրականության երաշխավորումն է՝ Սահմանադրության գերա​կայության ապահովման ճանապարհով։

Առկա է օրենսդիր ու գործադիր իշխանությունները՝ դատական իշխանության համարժեք դերակատարությամբ առավել հստակ հակակշռելու ու զսպելու անհրաժեշտություն։ Սահմանադրական վերջին փոփոխությունները պահան​ջում են դատական իշխանության անկախության նոր մշակույթի ձևավորում, անկախություն, որը կոչված է երաշխավորելու Սահմանադրության գերակայու​թյունը
։

2. Իրավական մշտադիտարկման իրականացում.

Վերջինս պետք է ներառի սահմանադրական մշտադիտարկումը, օրենսդրության և իրավակիրառ պրակտիկայի մշտադիտարկումը, երկրի միջազգային իրավական պարտավորությունների կատարման մշտադիտարկումը։ Այն պետք է իրականացվի համակարգային ամբողջականության մեջ, կրի շարունակական բնույթ՝ նպատակ ունենալով բացահայտել, գնահատել և հաղթահարել իրավական ոչ ներդաշնակությունը։ Այս հարցում պետք է հստակեցվեն հանրային իշխանության մար​մինների իրավունքներն ու պարտականությունները։ 

Ընդ որում սահմանադրական մշտադիտարկումը միջոց է և հնարավորություն սահմանադրական դեֆիցիտը հաղթահարելու համար: Այն ենթադրում է՝

1) շարունակական սահմանադրական ախտորոշում՝ սահմանադրականության հնարավոր ձևափոխումների բացահայտման նպատակով, 

2) դրա արդյունքների համադրված վերլուծության և գնահատման արդյունքում խախտված սահմանադրական հավասարակշռվածության վերականգնման համակարգերի առկայություն,

3) հետադարձ կապի ապահովում՝ սահմանադրական լուծումների և պրակտիկայի զարգացումների միջև, 

4) սահմանադրական պատասխանատվության գործուն համակարգի առկայություն: Սահմանադրական մշտադիտարկման համակարգում համարժեք դերակատարություն պետք է ունենան սահմանադրական բոլոր սուբյեկտները՝ մարդը, քաղաքացիական հասարակության ինստիտուտները, հանրային իշխանության բոլոր մարմինները
: 

3. Իրավաստեղծ գործունեության արդյունավետության բարձրացում.

Իրավաստեղծ գործունեությունն իրենից ներկայացնում է բարդ գործընթաց, ուր պետք է հաշվառվեն անհատական, խմբային, հասարակական և պետական շահերը, նրանց պահանջմունքները
:

 Իրավաստեղծ գործունեության մեջ առանցքային նշանակություն ունի Ազգային ժո​ղովի օրինաստեղծ գործունեությունը։ Թերևս դրանով պայմանավորված սահմանադրական բարեփոխումների արդյունքում էապես փոխվեց Ազգային ժողովի դերակատարությունը օրինաստեղծ քաղաքականության բնագավառում: Իրավաստեղծ գործունեության արդյունավետության բարձրացումը պահանջում է իրավական կարգավորման բացերի հաղթահարում ոչ միայն իրավական նոր կարգավորումներ նախատեսելու ճանապարհով, այլ նաև օրենքի և իրավունքի անալոգիայի,  իրավակիրառ պրակտիկայում դատարանների կողմից որդեգրված մոտեցումների հաշվառմամբ: Սա պահանջում է  ճկուն մոտեցման որդեգրում հատկապես ՀՀ Սահմանադրական դատարանի դիրքորոշումների և իրավակիրառ պրակտիկայի հաշվառմամբ իրավական կարգավորման բացերը հաղթահարելու համար: Ընդհանուր առմամբ անհրաժեշտ է խուսափել տարբեր երկրների իրավակարգավորումների մեխանիկական ընդօրինակումից և երաշխավորել իրավական որոշակիության սկզբունքի հետևողական և լիար​ժեք կենսագործումը,  իսկ Սահմանադրության 75-րդ հոդված պահանջի համատեքստում հիմնական իրա​վունքները և  ազատությունները կարգավորելիս ապահովել  դրանց արդյունավետ իրականացման համար անհրաժեշտ կառուցակարգերը ու ընթա​ցակարգերը:
4. Արդարադատության նկատմամբ հանրային վստահության ամրապնդում.

Այս ոլորտում պահանջվում են արմատական փոփոխություններ, որոնք կնպաստեն անկախ, ինքնուրույն և օրենքի առջև հաշվետու դատական իշխանության կայացմանը: 

Այդ նպատակով անհրաժեշտ է կյանքի կոչել դատական իշխանության անկախության և համակարգային ամբողջականության սահմանադրական երաշխիքները, ամրապնդել դատական իշխանության անկախության սահմանադրական երաշխիքները, երաշխավորել դատական իշխանության գործառութային, կառուցակարգային, նյութական ու սոցիալական անկախության անհրաժեշտ և բավարար նախադրյալները, ստեղծել անհրաժեշտ պայմաններ, որոնք կապահովեն դատական իշխանության հակակշռող դերն իշխանության այլ ճյուղերի առնչությամբ, ապահովվել դատական իշխանության մարմինների անհրաժեշտ ներքին անկախությունը, կարգավորել դատական իշխանության առաքելության, դատական իշխանության հիմնական գործառույթների, այն մարմնավորող կառույցների կազմակերպման և գործունեության հիմքերի հետ կապված հարցերը:

5. Գործադիր իշխանության իրավաստեղծ  և իրավակիրառ  գործունեության արդյունավետության բարձրացում.


Գործադիր իշխանության ողջ համակարգում պետք է երաշխավորվի ենթաօրենսդրական իրավական ակտերի սահմանադրականությունը, պետք է բարձրացվի իրավաստեղծ գործունեության կայունությունը և թա​փանցիկությունը, ենթաօրենսդրական իրավական ակտերի մատչելիությունը, բա​ցառվի օրենքներին, սահմանադրական օրենքներին և Սահմանադրությանը հա​կասող ենթաօրենսդրական իրավական ակտերի ընդունումը, միջազգային իրավական պարտավորություններ ստանձնելիս առավել մեծ ուշադրություն պետք է դարձվի դրանց հեռահար հետևանքներին: 

Պետք է իրականացվի օրենքների և  ենթաօրենսդրական իրավական ակտերի կատարման վիճակի շարունակական ու արդյունավետ մշտադիտարկում՝ համար​ժեք ազգային համակարգի ներդրման միջոցով: 

Անհրաժեշտ է բացառել հանրային իշխանությանը բնորոշ գործառույթներն ու լիազորությունները ոչ պետական մարմիններին վերապահելու պրակտիկան, արմատավորել իրավական լուծումներում կոռուպցիոն ռիսկերի բացահայտման ու գնահատման արդյունավետ գործող համակարգ, իսկ էլեկտրոնային կառավարման համակարգի ներդրումը նոր որակ ու բովանդա​կություն պետք է ստանա
։
VI. ԱՄՓՈՓ ԵԶՐԱԿԱՑՈՒԹՅՈՒՆ
Իրավական անվտանգության հայեցակարգի և դրա իրականացումն ապահովող միջոցառումների ծրագրի ընդունմամբ կերաշխավորվի իրավունքի գերակայությունը, կապահովվեն իրավական որոշակիությունը և իրավական համակարգի կանխատեսելիությունը, իրավական համակարգի վրա արտաքին և ներքին բացասական ազդակների ժամանակին բացահայտումը և կանխումը, կհստակեցվեն իրավական անվտանգության ապահովման ուղղությամբ հանրային իշխանության մարմինների գործառույթները:
Հավելված 2

ՀՀ  Նախագահի – թվականի

ՆՀ--Ն հրամանագրի

ԾՐԱԳԻՐ

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԻՐԱՎԱԿԱՆ ԱՆՎՏԱՆԳՈՒԹՅԱՆ ՀԱՅԵՑԱԿԱՐԳԻ ԻՐԱԿԱՆԱՑՈՒՄՆ ԱՊԱՀՈՎՈՂ ՄԻՋՈՑԱՌՈՒՄՆԵՐԻ 

	N
	Միջոցառման անվանում


	Ակնկալվող արդյունքը
	Պատասխանատու մարմինը
	Իրականացման ժամկետը
	Ֆինանսավորման աղբյուրը

	1. 
	Օրենսդրության և  իրավակիրառ պրակտիկայի շարունակական ու արդյունավետ մշտադիտարկումն ապահովվող մեխանիզմների ներդրման առաջարկությունների փաթեթի մշակում
	ենթաօրենսդրական իրավական ակտերի սահմանադրականության, իրավական որոշակիության երաշխավորում
	ՀՀ արդարադատության նախարարություն
 
	2017 թվական 
4-րդ եռամսյակ 
	Ֆինանսավորում չի պահանջվում

	2. 
	Օրենսդրության և  իրավակիրառ պրակտիկայի մշտադիտարկման մեթոդական լուծումների ու ցուցիչների համակարգի մշակում
	օրենսդրության և իրավակիրառ պրակտիկայի արդյունավետ մշտադիտարկման ապահովում
	ՀՀ արդարադատության նախարարություն
	2018 թվական
 3-րդ եռամսյակ
	Ֆինանսավորում չի պահանջվում

	3. 
	Գործող ենթաօրենսդրական ակտերի գույքագրման աշխատանքների իրականացում և սահմանադրաիրավական նոր կարգավորումներին համապատասխանեցման ենթակա ակտերի ցանկի ներկայացում
	ՀՀ Սահմանադրության, իրավական համակարգի և իրավակիրառ պրակտիկայի միջև հնարավոր հակասության վերհանում
	Հանրապետական գործադիր մարմիններ
Հայաստանի Հանրապետության օրենքներով ստեղծված մշտապես գործող մարմիններ
(համաձայնությամբ)
Հայաստանի Հանրապետության կենտրոնական բանկ

(համաձայնությամբ)
	2017 թվական
 3-րդ եռամսյակ
	Ֆինանսավորում չի պահանջվում

	4.
	Գույքագրված ենթաօրենսդրական ակտերի համապատասխանեցում սահմանադրաիրավական նոր կարգավորումներին 
	սահմանադրականության անհրա​ժեշտ ու բավարար մակարդակի ապահովում, ՀՀ Սահմանադրության, իրավական համակարգի և իրավակիրառ պրակտիկայի միջև հնարավոր հակասության հաղթահարում
	Հանրապետական գործադիր մարմիններ

Հայաստանի Հանրապետության օրենքներով ստեղծված մշտապես գործող մարմիններ
(համաձայնությամբ)
Հայաստանի Հանրապետության կենտրոնական բանկ

(համաձայնությամբ)
	շարունակական
	Ֆինանսավորում չի պահանջվում

	5. 
	Բնակչության իրավագիտակցության բարձրացմանն ուղղված հեռուստառադիոծրագրերի հեռարձակում 
 
	բնակչության իրավագիտակցության բարձրացում
	Հեռուստատեսության և ռադիոյի ազգային հանձնաժողով

(համաձայնությամբ)
	շարունակական
	օրենքով չարգելված այլ միջոցներ 

	6. 
	Միջազգային իրավական պարտավորությունների կատարման մշտադիտարկման նպատակով խորհրդակցական մարմնի ստեղծման, դրա կազմի, գործունեության կարգի վերաբերյալ առաջարկության ներկայացում 
	Միջազգային իրավական պարտավորությունների ոլորտում երկրի շահերի արդյունավետ պաշտպանվածության ապահովում
	ՀՀ արտաքին գործերի նախարարություն
	2018 թվական 

2-րդ եռամսյակ
	Ֆինանսավորում չի պահանջում

	7.
	Միջազգային իրավական պարտավորությունների մշտադիտարկման մեթոդական լուծումների ու ցուցիչների համակարգի մշակում
	միջազգային իրավական պարտավորությունների արդյունավետ մշտադիտարկման ապահովում
	ՀՀ արտաքին գործերի նախարարություն
ՀՀ արդարադատության նախարարություն

	2018 թվական
 3-րդ եռամսյակ
	Ֆինանսավորում չի պահանջում

	8. 
	ՀՀ Սահմանադրությամբ նախատեսված նոր կառուցվածքային լուծումների բնականոն գործունեության համար անհրաժեշտ նյութատեխնիկական հենքի առկայության ստուգում և անհրաժեշտության դեպքում դրա ապահովմանն ուղղված առաջարկությունների ներկայացում
	պետական մարմինների ինստիտուցիոնալ կարողությունների համալիր ապահովում
	Հանրապետական գործադիր մարմիններ

Հայաստանի Հանրապետության օրենքներով ստեղծված մշտապես գործող մարմիններ

(համաձայնությամբ)

	2018 թվական 

4-րդ եռամսյակ
	Ֆինանսավորում չի պահանջում

	9. 
	Պետական կառավարման համակարգում ՀՀ Սահմանադրական դատարանի որոշումների իմացության մեխանիզմների ներդրման առաջարկությունների ներկայացում
	Պետական աշխատողների մասնագիտական կարողությունների զարգացում
	ՀՀ արդարադատության նախարարություն

	2017 թվական 4-րդ 

եռամսյակ
	Ֆինանսավորում չի պահանջում


� Տե՛ս Գ.Հարությունյան, Երկրի իրավական անվտանգության երաշխավորումը որպես սահմանադրական ժողովրդավարության հաստատման կարևոր գրավական �HYPERLINK "http://www.concourt.am/armenian/structure/president/articles/harutyunyan-02-2017.pdf"�http://www.concourt.am/armenian/structure/president/articles/harutyunyan-02-2017.pdf� (23.05.2017):





� Տե՛ս ՀՀ Սահմանադրական դատարանի 23.02.2016 թվականի ՍԴՈ-1256 որոշումը, 26.06.2015 թվականի ՍԴՈ-1222 որոշումը, 10.12.2010 թվականի ՍԴՈ-1127 որոշումը:  


� Տե՛ս ՀՀ Սահմանադրական դատարանի 02.04.2014 թվականի ՍԴՈ-1142 որոշումը: 


� Տե՛ս ՀՀ Սահմանադրական դատարանի 11.05.2007 թվականի ՍԴՈ-701 որոշումը:


� Տե՛ս ՀՀ Սահմանադրական դատարանի 15.04.2008 թվականի ՍԴՈ-751 որոշումը:


� Տե՛ս ՀՀ Սահմանադրական դատարանի 09.09.2008 թվականի ՍԴՈ-758 որոշումը:


� Տե՛ս Шабуров А.С. "Правовая безопасность в системе национальной безопасности." Вестник Южно-Уральского государственного университета. Серия: Право 15, NO. 3, 2015, էջ 24, էջ 28:


� Տե՛ս Галузин, А.Ф. "Правовая безопасность как самостоятельный вид безопасности." Право и политика 2, 2008, �HYPERLINK "http://www.center-bereg.ru/m2964.html"�http://www.center-bereg.ru/m2964.html� (24.05.2017):


� Տե՛ս Գ.Հարությունյան, Երկրի իրավական անվտանգության երաշխավորումը որպես սահմանադրական ժողովրդավարության հաստատման կարևոր գրավական �HYPERLINK "http://www.concourt.am/armenian/structure/president/articles/harutyunyan-02-2017.pdf"�http://www.concourt.am/armenian/structure/president/articles/harutyunyan-02-2017.pdf� (23.05.2017):


� Տե՛ս նույն տեղում:


�Տե՛ս Фомин А.А. "Юридическая безопасность и правовая защищенность: соотношение и взаимосвязь." Журнал российского права 11 (107), 2005, էջ 107:


� Տե՛ս Фомин, А.А, նույն աշխատությունը, էջ 102:


� Տե՛ս Գ.Հարությունյան, Երկրի իրավական անվտանգության երաշխավորումը որպես սահմանադրական ժողովրդավարության հաստատման կարևոր գրավական �HYPERLINK "http://www.concourt.am/armenian/structure/president/articles/harutyunyan-02-2017.pdf"�http://www.concourt.am/armenian/structure/president/articles/harutyunyan-02-2017.pdf� (23.05.2017):


� Տե՛ս  Հորնսբին ընդդեմ Հունաստանի թիվ 18357/91 գանգատով ՄԻԵԴ 1997 թվականի մարտի 19-ի վճիռ, կետ 40


� Տե՛ս ՀՀ Սահմանադրական բարեփոխումների հայեցակարգ, Երևան, 2014, �HYPERLINK "http://www.parliament.am/library/sahmanadrakan%20barepoxumner/hayecakarg.pdf"�http://www.parliament.am/library/sahmanadrakan%20barepoxumner/hayecakarg.pdf�:





� Տե՛ս Գ.Հարությունյան, Երկրի իրավական անվտանգության երաշխավորումը որպես սահմանադրական ժողովրդավարության հաստատման կարևոր գրավական �HYPERLINK "http://www.concourt.am/armenian/structure/president/articles/harutyunyan-02-2017.pdf"�http://www.concourt.am/armenian/structure/president/articles/harutyunyan-02-2017.pdf� (23.05.2017):








� Տե՛ս Գ.Հարությունյան, վերը նշված աշխատությունը:





� Տե՛ս Գ.Հարությունյան, Սահմանադրական մշտադիտարկումը որպես սահմանադրականության դեֆիցիտի հաղթահարման երաշխիք, �HYPERLINK "http://www.concourt.am/armenian/structure/president/articles/yerevan_conf2016_am.pdf"�http://www.concourt.am/armenian/structure/president/articles/yerevan_conf2016_am.pdf� (24.05.2017)


� Տե՛ս Հ.Մարտիրոսյան, Հասարակական կարծիքի դերակատարումն իրավաստեղծ գործունեության բնագավառում, �HYPERLINK "http://ysu.am/files/12Hayk_Martirosyan.pdf"�http://ysu.am/files/12Hayk_Martirosyan.pdf� (24.05.2017)





� Տե՛ս Գ.Հարությունյան, Երկրի իրավական անվտանգության երաշխավորումը որպես սահմանադրական ժողովրդավարության հաստատման կարևոր գրավական �HYPERLINK "http://www.concourt.am/armenian/structure/president/articles/harutyunyan-02-2017.pdf"�http://www.concourt.am/armenian/structure/president/articles/harutyunyan-02-2017.pdf� (23.05.2017):

